
საქართველოს ცენტრალური საარჩევნო 
კომისიის დადგენილება №52/2004

2004 წლის 6 სექტემბერი

ქ. თბილისი

№4 კრწანისის, №8 დიდუბის, №32 გორის და №51 ზესტაფონის საარჩევნო ოლქებში საქართველოს პარლამენტის 2004 წლის 24 ოქტომბრის შუალედური არჩევნების ზოგიერთი საარჩევნო ღონისძიების ახალი ვადისა და საქართველოს ორგანული კანონით „საქართველოს საარჩევნო კოდექსი” გაუთვალისწინებელი ზოგიერთი საარჩევნო პროცედურის განსაზღვრის თაობაზე
საქართველოს ორგანული კანონის „საქართ​ველოს საარჩევნო კოდექსი” 25-ე მუხლის მე-2 პუნქტის, 29-ე მუხლის პირველი პუნქტის „გ” ქვეპუნქტისა და მე-3 პუნქტის საფუძველზე, საქართველოს ცენტრალური საარჩევნო კომისია ადგენს:

მუხლი 1
პარტიამ/საარჩევნო ბლოკმა ერთმანდატიან საარჩევნო ოლქში პარლამენტის წევრობის კანდიდატის წარდგენისას, არჩევნების დღემდე არა უგვიანეს 31-ე დღისა (23 სექტემბერი) უნდა წარადგინოს:

1. ცენტრალურ საარჩევნო კომისიაში:

პარტიის/საარჩევნო ბლოკის სახელით ხელმოწერაზე უფლებამოსილი პირის (პირების) ხელმოწერილი განცხადება საქართველოს პარლამენტის წევრობის კანდიდატის წარდგენის შესახებ.

განცხადებაში უნდა აღინიშნოს იმ საარჩევნო ოლქის დასახელება და ნომერი, რომელშიც წარდგენილია კანდიდატი, კანდიდატის გვარი, სახელი, დაბადების თარიღი, მისამართი (რეგისტრაციის ადგილის მიხედვით), საქართველოს მოქალაქის პირადობის მოწმობის ან საქართველოს მოქალაქის პასპორტის ნომერი და პირადი ნომერი, პარტიულობა (თუ უპარტიოა, აღინიშნება – „უპარტიო“).

განცხადებას თან უნდა ერთოდეს:

ა) კანდიდატის მიერ შევსებული და ხელმოწერილი სააღრიცხვო ბარათი – 2 ცალად;

ბ) კანდიდატის 2 ფოტოსურათი.

ამ მუხლში აღნიშნულ საბუთებს ამოწმებს ცესკოს სათანადო სამსახური და საბუთების მიღებიდან 3 დღის ვადაში (26 სექტემბერი) დასკვნას წარუდგენს ცესკოს თავმჯდომარეს. თუ ზემოაღნიშნული საბუთები არ შეესაბამება ამ კანონით დადგენილ მოთხოვნებს, ცესკოს თავმჯდომარე მისთვის დასკვნის გადაცემიდან არა უგვიანეს მე-2 დღისა (27 სექტემბერი) წერილობით აცნობებს პარტიის/საარჩევნო ბლოკის წარმომადგენელს შეუსაბამობის არსებობის შესახებ (შეუსაბამობის მითითებით) და მას 3 დღე ეძლევა (30 სექტემბერი) საბუთების სრულყოფისთვის.

2. შესაბამის საოლქო საარჩევნო კომისიაში:

პარტიის/საარჩევნო ბლოკის სახელით ხელმოწერაზე უფლებამოსილი პირის (პირების) ხელმოწერილი განცხადება მხარდამჭერთა სიის წარდგენის შესახებ, გარდა ისეთი შემთხვევისა, როდესაც წარდგენილი კანდიდატი ბოლო არჩევნებით არჩეული იყო საქართველოს პარლამენტის წევრად და უფლებამოსილება ვადამდე არ შეწყვეტია საქართველოს კონსტიტუციის 54-ე მუხლის მე-2 პუნქტის „ბ“ ან „ვ“ ქვეპუნქტებით გათვალისწინებული საფუძვლით.

განცხადებაში უნდა აღინიშნოს მხარდამჭერთა ხელმოწერილი ბლანკებისა და ხელმომწერ მხარდამჭერთა სრული რაოდენობა.

განცხადებას თან უნდა ერთოდეს:

მხარდამჭერთა სია შესაბამისი საარჩევნო ოლქის ტერიტორიაზე რეგისტრირებულ ამომრჩეველთა არანაკლებ 1 000 ხელმოწერით.

საოლქო საარჩევნო კომისიის ჟურნალში რეგისტრირდება მხარდამჭერთა ხელმოწერილი ბლანკების და ხელმომწერ მხარდამჭერთა სრული რაოდენობა, ხოლო პარტიის/საარჩევნო ბლოკის წარმომადგენელს ეძლევა სათანადო ცნობა.

კანდიდატის მხარდამჭერთა სიის შემოწმება უნდა დასრულდეს მისი წარდგენიდან 15 დღის ვადაში, მაგრამ არა უგვიანეს სიის წარდგენის ვადის ამოწურვიდან მე-8 დღისა, არჩევნების დღემდე არა უგვიანეს 23-ე დღისა (პირველი ოქტომბერი). 

შესაბამისი საოლქო საარჩევნო კომისიები დასკვნას მხარდამჭერთა სიის შემოწმების შესახებ გადასცემენ ცესკოს 2 დღის ვადაში, არჩევნების დღემდე არა უგვიანეს 21-ე დღისა (3 ოქტომბერი).

თუ მხარდამჭერთა სიები და შესწორებული საბუთები შეესაბამება ამ კანონით დადგენილ მოთხოვნებს, ცესკოს თავმჯდომარე არჩევნების დღემდე არა უგვიანეს მე-20 დღისა (4 ოქტომბერი) საარჩევნო რეგისტრაციაში გაატარებს პარლამენტის წევრობის კანდიდატს, წინააღმდეგ შემთხვევაში, იგი იმავე ვადაში გამოსცემს განკარგულებას საარჩევნო რეგისტრაციაზე უარის თქმის შესახებ (განკარგულებაში ზუსტად უნდა აღინიშნოს რეგისტრაციაზე უარის თქმის მიზეზები და ამ კანონის ის ნორმები, რომელთა დაუკმაყოფილებლობამაც გამოიწვია უარის თქმა). ეს განკარგულება პარტიის/საარჩევნო ბლოკის წარმომადგენელს დაუყოვნებლივ უნდა ეცნობოს და მოთხოვნისთანავე გადაეცეს. ცესკო კანდიდატის საარჩევნო რეგისტრაციის განკარგულებას, კანდიდატის მიერ შევსებული და ხელმოწერილი სააღრიცხვო ბარათის და კანდიდატის ფოტოსურათის თითო ეგზემპლარს კანდიდატის რეგისტრაციიდან 2 დღის ვადაში (6 ოქტომბერი) გადასცემს შესაბამის საოლქო საარჩევნო კომისიას.


მუხლი 2
ეს დადგენილება შეიძლება გასაჩივრდეს თბილისის საოლქო სასამარ​თ​ლო​ში (მისამართი: ქ. თბილისი, გრ. რობაქიძის გამზ. №7ა) მისი მიღებიდან 3 კალენდარული დღის ვადაში.


მუხლი 3
ეს დადგენილება ამოქმედდეს გამოქვეყნებისთანავე.

კომისიის თავმჯდომარის 

მოვალეობის შემსრულებელი ზ. ნონიკაშვილი

კომისიის მდივანი
 კ. კვიტაიშვილი

